
Drejtuar:	Z.Habjon Hasani, Hashtag.al

Lënda: 	Kthim përgjigje për pyetjet e bëra nga ju


	
A po kryen Albpetrol operacione hidrokarbure në territorin e koncensionit të kompanisë ‘Phoenix’?
Si fillim sqarojmë se Vendburimi i Amonicёs nuk ёshtё territor i koncesionit tё shoqёrisё Phoenix Petroleum sh.a, pasi Marrёveshja Hidrokarbure “Pёr zhvillimin dhe prodhimin e hidrokarbureve nё Vendburimin e Amonicёs”, mbi bazёn e tё cilit kjo shoqёri kryente operacione hidrokarbure nё kёtё vendburim, ёshtё zgjidhur përpara afatit te parashikuar, si rezultat i mospërmbushjes së detyrimeve kontraktuale nga Phoenix Petroleum sh.a. Nё bazё tё ligjit nr.7746, datё 28.07.1993 “Pёr hidrokarburet (kёrkimi dhe prodhimi) i ndryshuar, qё prej datёs 9 Mars 2017 shoqёria Albpetrol sh.a ka marrё autorizimin e Ministrisë sё Energjisë dhe Industrisë pёr tё kryer operacione pёr zhvillimin dhe shfrytёzimin e hidrokarbureve nё Vendburimin e Amonicës.  

A është njoftuar Albpetrol në rrugë zyrtare nga AKBN-ja për ndërprerjen e menjëhershme të këtyre operacioneve?
AKBN-ja ёshtё institucion nё varësi tё Ministrisë sё Energjisë dhe Industrisë (MEI) dhe pёrfaqёsonte kёtё tё fundit nё Licencë Marrëveshjen “Për zhvillimin dhe prodhimin e hidrokarbureve nё Vendburimin e Amonicёs” e lidhur me shoqёrinё Albpetrol sh.a. Pas përfundimit tё Marrëveshjes Hidrokarbure me shoqёrinё Phoenix Petroleum sh.a dhe autorizimit nga  MEI pёr kryerjen e operacioneve hidrokarbure nё kёtё Vendburim nga shoqëria Albpetrol sh.a, AKBN-ja nuk ka mё kompetencë pёr tё vepruar nё bazё tё Licencё Marrёveshjes sё sipërcituar pasi kjo e fundit konsiderohet gjithashtu e përfunduar. Pёr shkaqet e parashtruara mё sipёr AKBN-ja nuk i ka kёrkuar dhe as ka kompetencё ligjore t’i kёrkojë shoqёrisё Albpetrol sh.a, ndërprerjen e menjёherёshme tё kryerjes sё operacioneve hidrokarbure nё Vendburimin e Amonicёs.

Cili është shkaku i ndotjes së rezervuarit të Amonicës me lëndë hidrokarbure?
Rezervuari në kushtet natyrore është shtresa produktive e cila prodhon naftë, ujë dhe gaz. Pra rezervuari nuk mund të ndotet. Nëse e keni fjalën për ndotjet sipërfaqësore në vendburimin e Amonicës atëherë shkaku i ndotjes është moskryerja e investimeve të premtuara dhe keqmenaxhimi i  vendburimit nga kompania Phoenix Petrolem. Ky keqmenaxhim është një nga shkaqet për të cilat kompanisë Phoenix Petroleum iu hoq vendburimi i Amonicës. Albpetrol ka filluar procesin e pastrimit të të gjitha linjave të lëna në mëshirën e fatit nga shoqëria Phoenix Petroleum. Të gjitha kostot për këtë pastrim do t’i faturohen shoqërisë në fjalë. Nëse ju nevojitet një video e gjendjes se Vendburimit në momentin e rimarrjes nga Albpetrol mund t’jua vëmë në dispozicion.

A ka ndërhyrë Albpetrol  në burimin e Amonicës për ta dërguar lëndën nëpërmjet tubacioneve të vjetra drejt Gorishtit?
Jo, shoqëria Albpetrol sh.a nuk ka ndërhyrë në tubacionet e vjetra që lidhin Gorishtin me Amonicën për të transportuar fluid. Shoqëria Albpetrol ka filluar procesin e riparimit të këtij tubacioni. Hapi i parë është testimi me ujë i tubacionit për të konstatuar defektet. Bëhet fjalë për 12 kilometra tubacione, të cilat janë dëmtuar rëndë gjatë kohës që vendburimi administrohej nga kompania Phoenix Petroleum. Momentalisht ne kemi ndërhyrë në 3 kilometrat e para të tubacionit ku pasi u kryen testimet u evidentuan tre çarje. Albpetrol sh.a riparoi çarjet dhe në ditët në vijim do të kryejë testimin me ujë për 3 kilometra pasardhës. Procesi i riparimit pritet të përfundojë brenda 30 ditëve të ardhshme. Pas riparimit përmes këtyre tubacioneve do të kryhet transporti i fluidit nga vendburimi i Amonicës për në dekantimin e Gorishtit. Fluidi i Amonicës deri në vitin 2014 është përpunuar në Dekantimin e Gorishtit. Në vitin 2014 shoqëria Phoenix Petroleum gjatë kohës që kishte në administrim këtë vendburim ndërtoi një dekantim të sajin, të cilin momentalisht po e mban forcërisht ndonëse kjo pasuri është një pasuri e rikuperuar dhe duhet t’i dorëzohet Albpetrol. Në këto kushte, Albpetrol sh.a është i detyruar që të kryejë dekantimin e fluidit të prodhuar në Amonicë, në dekantimin e Gorishtit.

A është informuar Albpetrol zyrtarisht  nga ministri Arben Ahmetaj se kompania ‘Phoenix’ nuk ka asnjë detyrim të prapambetur tatimor apo doganor?
Marrëdhëniet e shoqërisë Phoenix Petroleum me autoritetet doganore apo tatimore nuk janë çështje që i përkasin Albpetrol sh.a deri ne momentin që këto çështje nuk bëhen pengesë për menaxhimin e vendburimeve për të cilat Albpetrol ka nënshkruar marrëveshje me ndarje prodhimi me shoqërinë Phoenix Petroleum. Në dijeninë tonë, Phoenix Petroleum ka pasur një detyrim prej disa qindra mijë lekësh ndaj Doganës Vlorë, detyrim i cili kishte sjellë për pasojë bllokimin e lëvizjeve nga ana e kësaj dege doganore. Phoenix Petroleum arriti ta shlyejë këtë detyrim në fund të muajit Mars 2017. Shuma e vogël e detyrimit dhe pamundësia e kësaj kompanie për ta shlyer në një afat të arsyeshëm këtë detyrim tregon për gjendjen e vështirë financiare të kësaj shoqërie. Gjithashtu për ne përbën shqetësim fakti që ish punonjësit e Phoenix Petroleum, njëkohësisht banorë të zonës rreth vendburimit, na kanë kërkuar ndihmë që të negociojmë me Phoenix Petroleum për t’ju paguar sigurimet shoqërore për të cilat këta ish punonjës pretendojnë se nuk janë paguar prej më tepër se një viti. 

Hashtag.al posedon filmime ku duken autobote të Albpetrolit duke u furnizuar direkt në pus. A është ky veprim rreptësisht i ndaluar nga ligji dhe a përbën ky veprim kontrabandë dhe evazion fiskal?
Tërheqja e fluidit të prodhuar në puse nëpërmjet autoboteve është një praktikë normale në industrinë e naftës në Shqipëri dhe në të gjithë botën. Këtë veprim e kryejnë të gjitha kompanitë e naftës në Shqipëri. Mund të shkoni të vizitoni edhe grupet e puseve të kompanisë Bankers Petroleum, kompania me standardet më të larta në Shqipëri dhe do të shikoni që kryen po të njëjtën procedurë. Në të gjitha rastet lëvizjes e fluidit nga grupi i puseve në dekantim kryhet me faturë shoqëruese. Si pasoje e denoncimeve të rremë të shoqërisë Phoenix Petroleum, Albpetrol është kontrolluar gjate javës së fundit dy herë në Vendburimin Amonice nga autoritetet doganore, antikontrabanda dhe hetimi tatimor. Procesi i transportimit te fluidit nga Vendburimi Amonicë drejt dekantimit në Gorisht është konsideruar i rregullt nga këto grupe kontrolli. Albpetrol i konsideron këto denoncime të paligjshme të shoqërisë Phoenix Petroleum në institucionet shtetërore apo media si denoncime të rreme abuzive dhe mjete presioni për të na penguar në aktivitetin tonë normal për administrimin e Vendburimit Amonicë. Albpetrol do të ndjekë rrugën e duhur ligjore ndaj cilitdo që përhap këto shpifje në kundërshtim me normat ligjore dhe praktikat e mira të biznesit.

Për sqarim ju bëjmë me dije se nga puset nuk del naftë bruto, por fluid, i cili ka në përbërje ka kryesisht ujë dhe naftë bruto. Fluidi nga autoritetet doganore nuk konsiderohet produkt i gatshëm për shitje, por lëndë e parë për prodhimin e naftës bruto. Përqindja e naftës bruto në fluid zakonisht për vendburimin në fjalë varion nga 10-50%. Pjesa tjetër është kryesisht ujë, i cili ri injektohet në shtresat prej nga është nxjerrë. Ndarja e naftës nga uji në fluid realizohet në Proceset e Dekantimit, përmes ngrohjes së fluidit në temperatura 60 – 80 grade Celcius përmes skemave teknologjike, të cilat kanë të integruar shkëmbyes nxehtësie. Në përfundim të procesit të Dekantimit prodhohet nafta bruto sipas standardeve ndërkombëtare me përmbajtje uji 0 – 2% dhe që nga ky moment sasia e prodhuar deklarohet online në sistemin e posaçëm të Drejtorisë së Përgjithshme të Doganave. 

